
 

	 	
	
	

	
FM 2014/74 
J.nr 01.25.01/14FM-LABU-00074  Side 1 af 2 

18. marts 2014 

UPA 2014/74 

  

 

Inatsisartut Suleriaasianni § 33 naapertorlugu aalajangiiffigisassatut siunnersuut matumuuna 

saqqummiuppara: 

 

 Naalakkersuisut 2015‐mut Aningaasanut Inatsimmi Nuummi atlantiku ikaarlugu timmisartunut 

suluusalinnut mittarfiornissap misissorneqarnissaanut aningaasaleeqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Andreas Uldum) 

 

Tunngavilersuut 

Nuuk nunami maani illoqarfiit annersaraat. Kalaallit Nunaannut Kalaallit Nunaanniillu angalasut 

amerlanerpaartaat Nuummukanngikkunik Nuummeersuupput. Taamaakkaluartoq angalasut 

Nuummukartut Nuummeersullu suli pisarissersorneqartarput Kangerlussuarmut Islandimulluunniit 

aqqutaani mikkallartariaqartarlutik. 

 

Angallanneq pillugu Ataatsimiititaliarsuup pitsaasumik tunngavissinnikuuaatigut atlantiku qulaallugu 

timmisartunut suluusalinnut Nuummi mittarfiliornissatsinnut aamma ataatsimiititaliarsuaq 

nalunaarusiamini assigiinngitsunik aaqqiissutissanik tikkuussinikuuvoq. Aaqqiissutissatut tikkuakkat aamma 

immaqa suli taakkunannga amerlanerit isummerfigisussaavagut.  

 

Iluaqutanngilaq oqallisigiuassagutsigu – nunattami pisariaqartippaa angallannermi periuseq 

sunniuteqarluartoq tamannalu pillugu Demokraatini isumaqarpugut kusanarluinnaqqissaartoq 

isumaqatigiissutigisinnaagatsigu atlantiku qulaallugu timmisartut suluusallit mittarfissaat illoqarfiit 

annersaanittariaqartoq. Amerlanerpaanut tamanna pisariinnerpaasussaavoq taamatullu aamma piffissaq 

ungasinnerusoq isigalugu inuiaqatigiit aningaasatigut iluaquserneqartussaammata Demokraatini 

isumaqarpugut aallartiinnaratariaqartugut.  

 

Aammali pingaaruteqarpoq Nuummi mittarfiup sumiinnissaa pillugu aalajangiiniarnermi innuttaasut 

peqataatinneqarnissaat. Taamaattumik Naalakkersuisut innuttaasunik ataatsimiititsinernik 

ingerlatsisariaqarput, innuttaasut siunnersuuteqarsinnaaqqullugit Nuummi mittarfissap sumiinnissaa 

pillugu. Tamatuma saniatigut aamma Naalakkersuisut oqallinnermut sulliviit nunaqavissunit allamiunillu 

pigineqartut akuutittariaqarpat, mittarfissap inissisimaffissaa inuutissarsiortut soqutigisaannut 

toqqaannartumik akerliusoq peqqunagu. Suliap tamatuma peqatigisaanik aamma mittarfiup 

inissisimaffissaa pillugu misissueqqinnerit (suli allat) pisariaqarput. 

 

Demokraatini neriuppugut siunnersuuterput ilalerneqarumaartoq, angallannermi periutsitta sukumiisumik 

aallartinneqarnissaa pillugu.  

Pisortanut aningaasarsiornikkut allaffissornikkullu kingunissai 

Piffissaq qaninnerusoq isigalugu misissuinissanut aningaasaliisoqassaaq. Aningaasat taakku 

Attaveqarnermut Naalakkersuisoqarfiup missingersuutaani pingaarnersiunikkut nassaarineqassapput. 

Piffissaq ungasinnerusoq isigalugu mittarfiliornissamut aningaasarpassuarnik aningaasaliisoqassaaq. 

Tassunga atatillugu piviusorsiortutuaq tassaavoq aningaasanik avataaniik aallernissaq, taarsigassarsineq 

aqqutigalugu. Tamatuma kingorna siunissami aningaasanut inatsisissani taakku taarsigassarsiat erniaanut 

naafferarneranullu aningaasartuutit ilanngunneqartassapput. Nuummi atlantiku qulaallugu timmisartunut 

mittarfiliornermut atatillugu inuiaqatigiit aningaasarsiorneranni iluaqutissarsiarineqartussanut  aningaasat 

taakku naleqqersuunneqartassapput. 

 

Namminersortunut aningaasarsiornikkut allaffissornikkullu kingunissai 

Piffissami sivikinnerusumi kinguneqassanngilaq. Piffissaq ungasinnerusoq eqqarsaatigalugu Nuummi 

atlantiku qulaallugu timmisartunut mittarfiliorneq  suliffissaqartitsiniarnermut Nuummilu 

inuutissarsiortunut namminersortunut annertuumik sunniuteqassaaq.  

 

Innuttaasunut aningaasarsiornikkut allaffissornikkullu kingunissai. 

Soqanngilaq.  

 

 

 

 

 

 

 

 

 

 

 

 

 

 

 

 

 

 


